
Балык Бистәсе районы Югары Тегермәнлек урта мәктәбенең югары квалификация категорияле тарих укытучысы
Татар милләтенең аң-белемгә тартылуын, Россия империясе чорында иң укымышлы булгалыгын раслап күп язмалар, хезмәтләр дөнья күрде. Халкымның элек-электән мәгариф өлкәсендә уңышлы эш алып барганлыгы – ул инде хәзер аксиома. Моны раслаучы документлар көн дә диярлек табылып тора. Татарстан Милли архивының 160 нчы фондының 1 нче эш кенәгәсе –шуңа ачык мисал. Меңләгән эшләрдә татар милләтенең ничек изелеп торса да, укырга-язарга омтылганлыгын күрә алабыз. Мисал өчен, Лаеш өязендә 1912 елның 1 гынварында 78 427 татар яшәгән, мәчетләр саны – 100. Аларда 73 хатыйб, 39 имам, 2 мулла, 59 мөәзин хезмәт иткән. Өяздә 69 иске методлы мәктәп, 14 иске методлы мәдрәсә эшләп килгән. Яңа алым кулланган 10 уку йорты исәпләнә. Бу чорда 7 547 укучы билгеле, ягъни 81 балага 1 мәктәп булып чыга. 1911 елгы мәгълүмат буенча Лаеш өязендә 4 мәдрәсә, 52 мәктәп эшләгән. Алардагы 4 659 малай һәм 2 817 кызга 95 ир-ат укытучы һәм 26 хатын-кыз белем биргән. 140 173 урысы булган Лаеш өязендә 15 316 балага 130 уку йорты исәпләнгән, ягъни 1 078 кешегә, 117 балага 1 белем бирү учагы туры килә. Хәзерге Балык Бистәсе районы территориясенең мөселман-татар авылларының барысында да уку йортлары булган. Таулар авылында мәктәп 1860 елда ук ачылса, Югары Тегермәнлек авылында беренче мәдрәсә 1890 елда эшли башлап, 1895 елда аның саны өчкә җиткән, ә Күгәрчен авылында 3 мәдрәсә һәм бер рус-татар мәктәбе эшләп килгән. Күрше Мамадыш районына кергән Түбән Сон авылында мәктәпнең 1780 елда ук эшләгәнлеге билгеле. 
1914 елгы мәгълүмат буенча Казан губернасында 786 595 мөселман- татар яшәгән. Шуларның 70 272 се – укучы балалар. Губернабызда 1 009 мәктәп, 37 мәдрәсә, 66 рус-татар мәктәбе исәпләнгән, барлыгы 1112 уку йорты. 63 балага 1 мәктәп туры килә!!! 1914 елда тагын 30 уку йорты ачылырга тиеш булса, бу сан бермә-бер кими. Тагын шунысын искә алырга кирәк: укучы балаларыбыз дигәнгә 8–10 яшьлекләр генә керә. Тулаем алганда, барлык уку яшендә булганнар белем алганнар булып чыга да инде. Казан губернасының Мамадыш өязендә иң күп татарлар яшәгән (148 923), 13 391 балага 131 мәктәп, 2 мәдрәсә, 13 рус-татар мәктәбе хезмәт күрсәткән. Казан өязендә 143 358 мөселман яшәп, шуларның 12 920се – укучы балалар. Алар 207 мәктәптә, 5 мәдрәсә һәм 7 рус-татар мәктәбендә белем алган. 59 балага 1 мәктәп туры килә. Тәтеш өязендә 120 000 татар, 10 800 укучы, 257 уку йорты (42 балага 1 мәктәп!). Калган өязләрдә түбәндәге саннарны китерәсе килә: Лаеш өязе – 74 526 татар, 6 705 татар 99 мәктәп; Зөя өязендә – 50 000 татар, 4 500 укучы, 54 мәктәп; Спаста – 55 559 татар, 5000 укучы, 89 мәктәп; Чистай өязендә – 102 841 татар, 9 256 укучы, 136 уку йорты; Козьмодемьянда – 42 татар, 4 бала, мәктәп юк; Царевококшайскийда – 28 000 татар, 2 520 укучы, 46 белем алу учагы; Цивильск өязендә – 18 346 татар, 1 650 укучы, 25 уку йорты; Чебоксарда – 5 000 татар, 450 бала, 4 мәктәп; Ядринда татарлар яшәгәнлеге турында мәгълүмат юк. 
Әйтеп киткәнемчә, һәр мөселман-татар авылында XX гасыр башында мәктәпләр булган. Аларның тулы исемлеген, кайчан ачылганлыгын һәм анда кемнәр укытканын  Татарстан Милли архивының 1 нче фондының 4 нче тасвирламасындагы 3 932 эш кенәгәсеннән белергә мөмкин. «О существующих в Казанской губернии татарских конфессиональных школах» дигән документ 1909 елның 30 июлендә тутырылган һәм ул 127 биттән тора. Кызыксынган кешеләр, бигрәк тә мәктәп директорларына һәм тарих укытучыларына мәктәп ачылу тарихын тәгаен ачыклар өчен әлеге чыганакка мөрәҗәгать итәргә киңәш итәр идем. Шул ук архивның 160 нчы фондындагы 1 тасвирламасының 1441 эш кенәгәсендә дә авылларыбыздагы мәктәпләр буенча информация китерелә.
Мәктәп-мәдрәсәләрнең күбесе, чынлыкта, патша идарәсе рөхсәтеннән башка эшләргә мәҗбүр булган. 1870, 1874, 1875 еллардагы күрсәтмәләр буенча татарлар бары тик рус классы булган очракта гына мәктәп ачу рөхсәте ала алганнар. Шуның белән бәйле халык училищелары ачыла башлый. 1911 елның 14 февралендә аларның саны Казанда – 13кә, Казан өязендә – 15, Козмодемьян өязендә – 79, Лаеш өязендә – 10, Мамадыш өязендә – 32, Зөя өязендә – 1, Спаста – 11, Тәтештә – 25, Царевококшайскида – 39, Цивильскида – 41, Чабаксарда – 49, Чистайда – 40 һәм Ядринда 49га җитә. Рус-татар мәктәпләрендә 70тән артык дәреслек төре белән укытканнары билгеле. Шулар арасында Р.Фәхретдин, Х.Фәйзуллин. Р.Хәнәфи язган әсбаплар да бар. Китапларның күбесе, әлбәттә инде, дин укыту белән бәйле булса да, араларында география, Россия тарихы, әхлак, чит телләр белән бәйлеләре дә булуы игътибарга лаеклы. 
Татар халкының белемле булуы рус җитәкчеләренә яхшы тәэсир итмәгән инде, күрәмсең. Архив документлары арасында 1910 елның 10 августына караган бер язма бар. «В ответ на многочисленные ходатайства татар мусульман о разрешении им открывать при мечетях мектебе для обучения детей мусульманскому вероучению, я каждый раз разъясняю просителям, что мектебе и медресе могут разрешаться к открытию только при условии учреждения при них русских классов», – дип яза халык училищелары директоры Пинегин. Шунысын истә тотарга кирә: 1905–1906 елгы революция чорында бу карар юкка чыгарыла. Шуңа күрәдер дә инде, законлы уку йорты ачар өчен татар авылларында мәктәп ачарга теләүчеләр саны артканнан-арта, һәрбер мәхәллә каршында уку йорты ачыла. Пинегин икенче бер язуында болай дип яза: «По моему мнению вопрос об открытии мусульманских учебных заведений имеет в настоящее время два решения, основанная на существующих законоположениях: 1. Так как по смыслу законов 20 ноября и 5 февраля 1882 года под медресами и мектебами подразумевается конфессиональные магометанские учебные заведения, то я со своей стороны полагал бы, ято мусульманские училища (мектебе и медресе), учреждаемые при мечетях с целью изучения мусульманской религии, без общеобразовательных наук, можно разрешать открытию без обязательства для учредителей иметь русские классы. 2. Но ввиду того, что в последнее время под теми же названиями медресе и мектебов мусульмане стали открывать уже не исключительно конфессиональные учебные заведения, а скорее всего общеобразовательные школы, с обучением в них кроме религий еще арифметику, геометрию. историю, географию, естествознание и прочие, то необходимо предъявлять требования об образовательном обучении в них русского языка».
Югарыдан күренгәнчә, татарлар өчен ачылган мәктәпләрдә XX гасыр башында дөньяви фәннәргә дә зур игътибар бирелә башлый. XIX гасырда төп фән – дин булса, хәзер инде хәл үзгәрә, мәктәп-мәдрәсәләрдә арифметика, геометрия, география, тарих кебек фәннәр дә укытыла башлый. Шулай булгач, татар әби-бабайларыбыз башка халыкларга караганда белемлерәк була һәм бу рус җитәкчеләренең эчен пошыра, күрәсең. Рус телен укыту кертү мәктәпләрнең ачылуына чикләү булыр иде, чөнки аны барлык укытучылар да укыта алмый. Моның өчен аерым рөхсәт алырга, имтихан тапшырырга кирәк була. Архив документларының берсендә шулай язылган да инде: «...обучением в мектебе и медресе могут заниматься только русские подданные, получившие на то разрешение участкового инспектора народных училищ…» (160 фонд, 1 тасвирлама, 907 эш кәгазе).
Нинди чикләүләр кертергә теләсәләр дә, моннан 100 ел элек мәктәпләр һәм мәдрәсәләр күпләп ачылган, барлык балаларга белем алу мөмкинлеге тудырылган, уку йортлары өчен аерым биналар төзелгән. Кызганыч, 1914 елда Беренче бөтендөнья сугышы башланып, 1917 елда хакимияткә большевикларның килүе, гражданнар сугышы һәм 1920 еллардагы ачлык милләтебез үсешенә зыян китергән. Бу вакыйгалар булмаса, хәзерге хәлгә калмас идек, миллионлаган татар үз ана телендә БДИ тапшыра алмаудан мәхрүм булмас идек.

